
SAOPŠTENJE ZA JAVNOST
Konferencija o ulozi mreža civilnog društva na Zapadnom Balkanu i Turskoj započela u Sarajevu

Sarajevo, 13. decembar 2011. godine – Dvodnevna konferencija o mrežama organizacija civilnog društva (OCD) u zemljama Zapadnog Balkana i Turske započela je danas u Sarajevu. Cilj konferencije je da se doprinese njihovom strukturiranom sudjelovanju u procesu pristupanja Evropskoj uniji, kao i većem učešću u provedbi strategije Vijeća za regionalnu saradnju (RCC). 
Na konferenciji su se okupili predstavnici regionalnih mreža civilnog društva iz Zapadnog Balkana, Turske i Evropske unije, kao i zvaničnici institucija vlasti odgovornih za saradnju sa sektorom civilnog društva. Na skupu također učestvuju i predstavnici Generalne direkcije EU za proširenje.  
„Vjerujemo da okvir Strategije i Programa rada RCC-a za 2011.-2013. godinu pruža sveobuhvatnu platformu za regionalne mreže organizacija civilnog društva i druge relevantne aktere da utvrde srodne aktivnosti koje treba realizirati na regionalnom nivou, ali i u pojedinačnim zemljama“, izjavila je Jelica Minić, zamjenica generalnog sekretara Vijeća za regionalnu saradnju. 
„S tim u vezi smatramo da je učešće civilnog društva značajan doprinos efikasnosti napora Vijeća za regionalnu saradnju, kao i njihovom približavanju potrebama građana u našem regionu“. 
„Ova regionalna konferencija predstavlja jedinstvenu inicijativu u smislu šire mobilizacije organizacija civilnog društva u regionu. Po prvi put su se okupili predstavnici najznačajnih regionalnih mreža organizacija civilnog društva iz Zapadnog Balkana i Turske, kao i njihovi članovi i drugi akteri s ciljem da se pokrene dijalog o tome kako oni konkretno mogu dati svoj doprinos u kontekstu pristupanja Evropskoj uniji“, rekao je Palle Westergaard, vođa tima projekta „Tehničke pomoći organizacijama civilnog društva (TACSO)“.
Konferenciju „Regionalne mreže organizacija civilnog društva u zemljama korisnicama IPA-e“ organiziraju projekat „Tehnička pomoć organizacijama civilnog društva (TACSO)“, kojega finansira Evropska unija, i Sekretarijat Vijeća za regionalnu saradnju. 

Očekuje se da će se na konferenciji stvoriti prostor za razmjenu perspektiva i utvrđivanje potreba za daljim razvojem kapaciteta i boljim usmjeravanjem donatorske podrške na efikasne regionalne mreže organizacija civilnog društva, pri čemu će se istovremeno rješavati glavna regionalna pitanja. 

Opći cilj projekta TACSO je jačanje civilnog društva u okviru sudjelujuće demokratije, poticanje okruženja i kulture okrenute ka civilnom društvu, kao i jačanje ukupnih kapaciteta i odgovornosti organizacija civilnog društva u zemljama korisnicama Instrumenta za predpristupnu pomoć (IPA) EU, te garantiranje kvaliteta usluga ovih organizacija i njihove održive uloge u demokratskim procesima.   

####

Za više informacija kontaktirajte: 

Sanela Tunović, službenica za odnose s javnošću i komunikacije 
Regionalni ured TACSO-a u Sarajevu  

Tel:  +387 33 532 757

Mob:  +387 61 539 535

E-mail:  sanela.tunovic@tacso.org 

